
MAQHEPHE  8  
 
DITAELO: 
 

1. Lekola pampiri ya hao ya hlahlobo yohle pele o araba dipotso. 

2. Araba dipotso tsohle. 

3. Arabela dipotso hona mona. 

4. Nomora dikarabo tsa hao ka nepahalo. 

5. Sebedisa mongolo o bonahalang hantle, o motle. 

6. Ngola seboko, lebitso le nomoro ya hao ya moithuti dibukeng tsohle tsa dikarabo. 



7. Kenya hlahlobo ya hao dihoreng tse 48 ho tloha letsatsing le behetsweng hlahlobo. 

 
 



FSAO/SSAO MODULE CODE: SFP1AA1 - 2 - 
 
 
 
POTSO 1 DIHLOPHA TSA MABITSO 

1.1 Ngola moqoqo wa leqephe le halofo ka seo o se nahanang ka maemo a ekonomi ya 

naha ya rona mabapi le diketsahalo tse tlisitsweng ke kokwanahloko ya khorona. 

Moqoqong wa hao o sebedise mantswe a mabedi a fapaneng ho tswa dihlopheng 

tse 17 tsa mabitso a Sesotho. Etsa bonnete ba hore mabitso a dihlopheng o a ngola 

ka botenya ho a hlakisa mme o ngola sehlopha sa lebitso leo ka masakaneng pela 

lona.             (30) 

1.2 Bala seratswana se ka tlase mme o qolle mehlala yohle ya mefuta e fapafapaneng 

ya mabitso ebe o hlalosa ha kgutswanyane ka mofuta ka mong. 

Ka la 08 Phupjane 2015 e ne e le kopano e kgolo ya dihlopha tse fapaneng tsa 

dipolotiki. Mokgopi o ile wa kgobokana hara holo e kgolo ya motse ho tla ikutlwela 

seo baetapele ba neng ba batla ho se bua. Batho ba ne ba tlile ka mefutafuta ya 

dipalangwang e jwaloka ditekesi, dibese, makoloi esita le tsona difofane.E ne e le 

dihlopahlopha ka mefuta le mebala ya tsona. Dihlopha tsohle di fihlile di apere 

diaparo tsa mebalabala ya tsona e fapaneng ebile di bina pina tsa tokolloho. 

Di ne di ilo rera hore ekaba ba tla reng ho lekgotla la dinyewe le phahameng la 

Gauteng maelana le bohloko ba tlhekefetso ya basadi le bana. Thaka e tshesane le 

yona tshadi di ne di sa ipeha fatshe, le bona ba ile ba ya kgobokana hona moo ho 

ikutlwela qeto tse tla nkuwa hoba taba ena e ne e ba ama. Batho ba ne ba tlile ka 

bongata ka mefuta ya bona. Ho ne ho tlile ke re le diepamekoti tse mona tse nkuwang 

e le dihatamarukgwana feela. Bongata ba batho bo ne bo sa tsebe ka kopano ena e 

kgolo le ha setjhaba sohle se ne se bolelletswe.  

Bohle ba tlileng ba ile ba rata kamoo kopano e tsamaisitsweng ka teng.Ho bile ha 

buisanwa ka mathata ao batho ba kopanang le ona jwaloka boshodu le bobodu bo 

etsahalang mafapheng a fapang a mmuso. Ba ile ba hla ba nahanisisa hore mathata 

ana a ka qojwa jwang. Bohle ba ile badumellana hore ba tlile ka ditharabollo tse tla 

tlisa phetoho e bonahalang setjhabeng. Ba kgutletse mahae ba thabile haholo ba 



boetse ba na le tshepo ya hore dintho di tla boela sekeng. Ba ile ba eletsa batho ba 

bontate hore ba bontshe lerato le mamello basading le baneng ba bona.                                     

 

              (35) 

[65] 

POTSO2 DITSHOMO  

2.1 Araba potso e latelang. 

 Bala tshomo e ka tlase ebe o e sekaseka ho ya ka dintlha tse latelang tsa 

sebopeho sa tshomo tseo o ithutileng tsona: 

 Ela hloko hore tshekatshekong ya hao ya tshomo ha o kopolle tshomo hape 

empa o e kgutsufatsa o shebile dintlha tse kahodimo, mme o fana ka ntlhakemo 

ya hao mabapi le diketsahalo tsa tshomo. 

2.1.1. Mofuta wa pale 

2.1.2. tshimolo 

2.1.3. mmele 

2.1.4. phethelo 

2.1.5. tshiya 

2.1.6. baphetwa 

2.1.7. lehlaso 

2.1.8. poloto (kgohlano, sehlohlolo) 

2.1.9. mothipoloho 

   

 



Diphoofolo tsohle di ne di tseba hore Kwena o na le qubu e kgolo ya kgauta ka tlung 

ya hae, empa ha ho le ya mong ya neng a kile a e bona hobane Kwena o ne a 

kgohlahetse a le lonya. One a ba leleka mme a ba loma ka meno a hae a bohale. Ka 

tsatsi le leng le tjhesang lehlabula, Tshwene o ne a ntse a itsamaela pela noka ha a 

bona Kwena a robetse letsatsing. Tshwene, ya neng a thibane ditsebe, a thonaka 

thupa mme a kgohla Kwena ka lehlakoreng la mmele wa hae. Kwena a se ke a 

sisinyeha, yaba Tshwene o kgohla hape. 

“Mohlomong o shwele,” ha rialo Tshwene. Yaba o a matha ho ya bolella diphoofolo 

tse ding. Diphoofolo tsohle tsa fihla ho tla etsa lepato la Kwena. Tsa ema di 

bokanetse mmele wa hae di bua. Di ne di batla ho tseba hore ke mang ya tla fumana 

qubu e kgolo ya kgauta ya Kwena. Kaofela ha tsona di ne ne di batla kgauta eo, 

empa molao wa morung moo o ne o re kgauta eo ke ya leloko la habo Kwena. Jwale 

hoo e ne e le bothata – ho ne ho se motho ya tsebang ba leloko la habo Kwena ba sa 

ntseng ba phela. Yaba Kgudu ya bohlale o bitsa kopano lebopong la noka ho tla 

fumana hore ke mang wa leloko. 

Pele ha qala dinonyana, ka masiba a tsona a mebala le mantswe a monate, tsa ema 

mme tsa bua. “Ke rona ba lokelang ho ba ba leloko la mme wa rona Kwena mona,” 

tsa bina mmoho. “Esita leha Kwena a ne a se motle jwalo ka rona, o ne a behela 

mahe a maholo lehlabatheng. Ke rona re tshwanelwang ke qubu ya hae e kgolo ya 

kgauta.” Diphoofolo tse ding tsa hoeletsa, “TJHEEE BO!” yaba dinonyana di dula 

fatshe. “Eo ke nnete,” ha rialo Kgudu. “Kwena o ne a behela mahe a maholo 

lehlabatheng. Na ho na le e mong ya batlang ho bua ho hong ka taba ee?” 

Ba leloko la mokgodutswane ba ema, mme ba sheba dinonyana hampe. “Ke 

ditsiebadimo tseo,” ha rialo moetapele wa mekgodutswane. “Ke tseba 

mekgodutswane e mengata e behelang mahe le yona, mme hohang ha re dinonyana. 

Kwena e ne e le setho sa leloko la rona ka lebaka la letlalo la hae le mahwashe. Re 

tshwanelwa ke ho fumana qubu e kgolo ya kgauta.” Diphoofolo tse ding tsa hoeletsa, 

“TJHEE BO!” mme mekgodutswane ya dula fatshe. “Eo ke nnete le yona,” ha rialo 



Kgudu. “Kwena o ne a fela a ena le letlalo le mahwashe. Na ho na le e mong ya nang 

le seo a ka se buang?” 

Ho ile ha ba le ho phakgatsa ha metsi ka nokeng, mme ha hlaha dihlooho tse nne tse 

botala ba lehodimo ka metsing. “Ha re kgathale le haeba o ne a behela mahe, kapa a 

ena le letlalo le mahwashe,” ha rialo tlhapi. “Le rona re na le dikeile, mme re ne re 

dula re shebella Kwena ha a sesa ka tlasa metsi kamehla. E ne e le tlhapi, jwaloka 

rona. Re tshwanelwa ke ho fumana qubu e kgolo ya kgauta.” “Tjhe bo, ha se nnete,” 

ha rialo moetapele wa mekgodutswane. “Mo shebang moo a robetseng teng. O na le 

maoto a mane. Ako mpontshe tlhapi e nang le maoto a mane.” “Empa o ne a sesa,” 

ha rialo tlhapi. 

“Butle!” ha rialo Tshepe. “Kwena o na le maoto a mane. Bohle lelokong la ditshepe ba 

na le maoto a mane, kahoo o ne a tshwanetse hoba tshepe. Re tshwanelwa ke ho 

fumana qubu e kgolo ya kgauta.” “Empa lona ha le behele mahe,” ha bina dinonyana. 

Ditlhapi tsa hlahella ka nokeng mme tsa hasa dinonyana ka metsi. Dinonyana tsa 

fofela hodimo marung mme tsa fofela kwana le kwana. “Hobaneng le entse jwalo?” ha 

botsa e nngwe ya dinonyana. “Haeba le fela le le leloko la habo Kwena, le ka be le 

rata metsi,” ha rialo tlhapi. “Ho feta moo, na o kile wa bona Kwena a fofa?” Ho eso ye 

kae diphoofolo tsohle tsa morung tsa lwantshana ka botsona di hoeleditse. “Emang, 

kaofela ha lona! Butleng!” ha rialo Kgudu, empa ho ne ho se motho ya batlang ho 

mamela. Hanghang, Kgudu a utlwa ntho e mo thetsang lehetleng mme a hetla. Ntho 

e tshosang e ne e mo shebile. E ne e ena le mahlo a maholo le meno a bohale. E ne 

e le Kwena! “Ke ne ke nahana hore o shwele,” ha rialo Kgudu, a thothomela ka hara 

ntlwana ya hae. “Ke ne ke robetse,” ha rialo Kwena ka lentswe le leholo. “Empa lerata 

lena ke lona le ntsositseng.” Kgudu a honotha a kopa tshwarelo mme a ya nyamela 

ka hara moru. Kwena a fetohela ho diphoofolo tse ding. “Hei lona!” a omana. Bohle 

ba emisa ho lwana mme ba kgutsa. Ba sheba Kwena ka mahlo a tshohileng. 

“Ha se moo,” ha rialo Kwena. “Jwale kaofela ha lona le batla kgauta ya ka, ho jwalo? 

Jwale, taba ya pele, ke lakatsa ho ja dijo tsa mantsiboya le ba leloko la ka ba ntseng 

ba phela. Kahoo, ke mang ya batlang ho dula le nna re je dijo tse monate?” ha botsa 

Kwena a itatswa melomo. “Dinonyana ke ba leloko la hao,” ha rialo ditlhapi, di sesa di 



baleha ka potlako. “Tjhe, bo, ditshepe ke tsona,” ha rialo dinonyana di fofela kwana 

ho ya hodimo difateng. “Di na le maoto a mane.” Empa leloko la ha tshepe le ne le se 

le nyametse ka hara meru. “Jwale he,” ha rialo mekgodutswane, “ho setse rona feela. 

Re a o kopa hle, o se ke wa re kwenya, Kwena.” “Ka le kwenya?” ha rialo Kwena a 

bososela. “Nka ja jwang ba leloko la ka? Tlohang mona, mekgodutswane. Ha re 

tsamayeng re ilo ja dijo tsa mantsiboya.” 

Yaba mekgodutswane e latela Kwena ho ya ha hae, moo ba fihlileng ba ja kuku ya 

marula mme ba nwa metsi a monate a sediba, mme ba phetelana metlae ba tsheha 

ho fihlela shwalane e tshwara. Mme ho tloha tsatsing leo, diphoofolo kaofela tsa 

tseba hore mekgodutswane ke yona leloko la nnete la Kwena, mme mohlang a 

shwang, ba tla fumana qubu ya hae e kgolo ya kgauta 

 

 

 

            (25) 

POTSO 3 MAELE 

3.1. Sebedisa maele a latelang sengolweng seo o se ratang, e ka ba tshomo kapa 

thotokiso: 

3.1.1. Monono ke mohudi ke mouwane 

3.1.2. Raka le shwetswe ke molebo 

3.1.3. Tlhapi folofela leraha metsi a ptjhele o a bona 

3.1.4. Bana ba lesafo ba jela pitsaneng e le nngwe    

            (10)  



 

[10] 

MATSHWAO=100                                                                                                               

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 


